
komudagur 6.3.2012

Kvenréttindafélag íslands
Reykjavík, 6. mars 2012

Efni: Umsögn Kvenréttindafélags Íslands um tillögu til þingsályktunar um fullgildingu 
Evrópuráðssamnings um vernd barna gegn kynferðislegri misneytingu og kynferðislegri 
misnotkun, 341. mál, og frumvarp til almennra hegningarlaga (varnir gegn kynferðislegri 
misnotkun barna), 344. mál.

Almennt fögnum við því að Ísland skuli ætla að fullgilda samning Evrópuráðsins um 
vernd barna gegn kynferðislegri misneytingu og kynferðislegri misnotkun. Einnig 
fögnum við frumvarpi til laga um breytingu á almennum hegningarlögum og að 
breytingar verði gerðar á barnaverndarlögum svo uppfylla megi ákvæði samningi 
Evrópuráðsins.

Í athugasemdum við frumvarpi til laga um breytingu á hegningarlögum eru helstu 
efnisatriði frumvarpsins tiltekin í fjórum liðum: (bls. 2-3 í frumvarpinu):

1. Fyrningarfrestur brota er lúta að verknaði sem varðar kynferðislega misnotkun, 
vændi barna og þátttöku barns í klámsýningum er framlengdur eins og nánar er skýrt 
í kafla 2.2.12 um ákvæði samnings Evrópuráðsins sem varða refsilöggjöf. Við 
teljum að þær breytingar sem lagðar eru til á 82. gr. hegningarlaga svo greinin taki 
mið af 33. gr. samningsins verði til mikilla hagsbóta fyrir brotaþola enda er 
viðurkennt að áður gat því háttað þannig til að fyrningarfrestur væri liðinn þegar 
barn hefði náð þeim þroska sem nauðsynlegur er til að gera sér grein fyrir eðli 
háttseminnar sem það þurfti að þola.

2. Hin nýja málsgrein í 202. grein hegningarlaganna felur í sér sérstakt refsiákvæði 
sem við teljum til mikils forvarnagildis. Þannig þarf verknaður ekki að hafa átt sér 
stað heldur nægir að maður hafi mælt sér mót við barn í því skyni að brjóta á því 
kynferðislega. Teljum við að í þessari breytingu geti falist mikilvægur 
fælingarmáttur.

3. Í sérstöku ákvæði um barnaklám er ekki aðeins refsivert að hafa barnaklám í vörslu 
sinni s.s. með því að hafa hlaðið því niður á tölvu, heldur nægir að viðkomandi hafi 
skoðað myndir, myndskeið eða sambærilega hluti. Við töku heilshugar undir þau 
rök að sá hinn sami sæti sömu refsingu og sá sem hefur slíkt efni í vörslu sinni.

4. Hér eru felld út ákvæði í barnaverndarlögum og þeirra í stað kemur sérstakt ákvæði í 
hegningarlög um þátttöku barna í nektarsýningum eða viðlíka. Við tökum undir þau 
rök að betur fari á því að ákvæði um að ráða barn til þátttöku í nektar- eða 
klámsýningum verði að finna í hegningarlögum en í barnaverndarlögum.

Í fylgiskjali með frumvarpi til laga um breytingu á hegningarlögum gefur 
fjármálaráðuneyti umsögn sína. Þar segir að sú breyting að háttsemi sem áður hefur ekki 
talist refsiverð verði gerð refsiverð og að það muni, eðli málsins samkvæmt, fela í sér 
aukna vinnu hjá lögreglu. Þar sem öll slík vinna falli innan lögbundinna verkefna 
lögreglunnar er talið að aukningin verði óveruleg og ætti að rúmast innan núverandi 
fjárheimilda lögreglunnar.

Þessari niðurstöðu fjármálaráðuneytis viljum við mótmæla harðlega. Á undanförnum 
misserum hafa lögregluyfirvöld lýst miklum niðurskurði og fjárskorti almennt, og ekki 
síst í málefnum er varða kynferðisafbrot. Hafa ýmsir aðilar innan lögreglunnar lýst því 
yfir að stórauka þyrfti framlög til lögreglunnar ef hún á að geta sinnt þeim verkefnum 
sem henni eru falin í dag. Það að fallast á að um aukna vinnu verði að ræða vegna 
ofangreindra breytinga en telja það jafnframt innan fjárheimilda getur ekki talist 
raunhæf niðurstaða. Við viljum því krefjast þess að auknir fjármunir verði settir í 
málaflokk þann sem um ræðir, því ella má telja víst að ómögulegt verði að mæta þeim 
auknu kröfum sem lagðar eru á lögregluyfirvöld með fullgildingu samnings 
Evrópuráðsins og breytingum á hegningarlögum.


